
Sulisumik avataaneersumik atorfinitsitsinissamut imaluunniit sulisitsinissamut 

atatillugu ullut 14-it qaangiutinnginneranni itigartitsissummik akuersissummilluunniit 

akissuteqarnissamut piffissarititap qaammatinngortillugu sivitsorneqarnissaa 

anguniarlugu, Kalaallit Nunaannut suliffissarsiortut killilersimaarnissaat pillugu 

Inatsisartut inatsisaata nr. 27, 30. oktober 1992-imeersup allanngortinneqarnissaa 

siunertaralugu Inatsisartut aalajangiiffigisassaattut siunnersuut. 

(Inuit Ataqatigiit Inatsisartuni ilaasortaatitaat) 

 

Kalaallit Nunaanni suliffissarsiortut killilersimaarnissaat pillugu Inatsisartut inatsisaata 

nr. 27, 30.oktober 1992-imeersup piumasaqaatitigut allannguutissatut siunnersuummik 

saqqummiusseqqullugit, imatut § 6, imm. 3 ullut 14-iniit ullut 30-nut sivitsorneqarnissaa 

kingusinnerpaamik UKA12-imi atuuttussanngorlugu inatsisissatut siunnersuummik 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. 

(Siumup Inatsisartuni ilaasortaatitai)  

 

Siullermeerneqarnera 

 

Akissuteqaat 

(Inuussutissarsiornermut Aatsitassanullu Naalakkersuisoq) 

 

Naalakkersuisunit siunnersuutinut qujavugut, tassalu Naalakkersuisut UKA2012-imut 

Kalaallit Nunaanni suliffissarsiortut killilersimaarnissaat pillugu Inatsisartut inatsisaata nr. 27, 

30.oktober 1992-imeersup piumasaqaatitigut allannguutissatut siunnersuummik 

saqqummiusseqqullugit, imatut § 6, imm. 3 ullut 14-iniit qaammat ataatsimut imaluunniit 

ullut 30-nut  sivitsorneqarnissaa Naalakkersuisut peqquneqarnissaannik Inatsisartut 

aalajangiiffigisassaattut siunnersuut soorlu Siumup Inatsisartuni ilaasortaatitaanit 

aalajangiiffigisassatut siunnersuutaanni oqaatigineqartutut. 

 

Aalajangiiffigisassatut siunnersuutit pineqartut Kalaallit Nunaanni suliffissarsiortut 

killilersimaarneqarnissaat pillugu sammiveqartuupput, tamarmillu imarisamikkut aamma 

assigiiffeqartorujussuullutik.  

 

Naalakkersuisuniit taamaattumik qinersimavarput aalajangiiffigisassatut siunnersuutinut 

taakkununnga marluusunut ataatsimoorussamik akissuteqaasiussalluta. 

 

Aaliangersakkami Inatsisartut inatsisaanni  § 6, imm. 3-ip imarisaa tassalu akuersissut 

tunniunneqartutut isigineqassasoq qinnuteqartup qinnuteqaatimi tunniunneraniit ullut 14-it 

qaangiutsinnagit qinnuteqartoq allamik nalunaarutisisimanngippat. Naalakkersuisut 

politikkeraat, suliap suliarineqartarneranut atatillugu nalinginnaasumik taamatuttaarlu 

suliffissarsiortut killilersimaarneqarnissaat pillugu Inatsisartut inatsisaanni § 5 naapertorlugu 

qinnuteqaatit suliarineqartarnerinut tunngatillugu pimoorussinerulersitsisoqartariaqarnera.  

 

Suliffissarsiuussisarnermik allaffik avataaniit suliffissarsiortumik atorfinitsitsinissaq 

imaluunniit atuinissaq pillugu qinnuteqaammik tigusaqaruni misissussavaa atorfimmut 

sulisinnaasumik kalaallimik piginnaasalimmik imaluunniit Kalaallit Nunaannut immikkut 

attuumassutilimmik sulisinnaasumik innersuussisoqarsinnaanersoq. 

Naalakkersuisut suliniutinik arlalinnik pineqartumut tunngasunik sullissinermi 

pitsanngorsaatitut ingerlanneqartunik atortuulersitsilerput. 

 

Ilaatigut tamakkiilluinnartumik internet atorlugu Suliffissarsiuussisarfiup (Jobportal) 

suliffeqanngitsut suliffissarsiortullu pillugit pitsaanerusumik takunnissinnaalersissavaatigut, 

sulisussarsiorlutik nivinngaalluni sulisussarsiornernik annertunerusumik nakkutilliinissamut 

periarfississalluta, innuttaasunut pitsaanerusumik kiffartuussinermik aamma suliffeqarfiit 

inuttassarsiornernik pisariaqartitsinerinut atatillugu ingerlaavartumik 

oqaloqatiginnittarnissamut aallaaviulersitsisussanik. Kommunerujussuit qanimut 

suleqatigalugit suliffissaaleqisut tamarmik sulisinnaassuseq aallaavigalugu 

naleqqussaavigineqarneri aallartinneqaleruttorpoq, kiisalu suliffeqanngitsut piviusumik 

piginnaasaasa naliliivigineqartarnerat, taamaasillutik tamakku namminneq piginnaasaminnik 

periarfissaminnillu pitsaanerusumik takunnissinnaalersinneqarlutik.  

 

Naalakkersuisunit innersuussutigaat ullunik 14-init sivitsuiniarnermut ilanngullugu 

naammassinnissinnaalluarnissamik suliniutit ilanngullugit nalilersuiffigineqarnissaat. 

 

Naalakkersuisut siunertaasut tapersersorpaat, tassalu nunaqavissut sulisussarsiuussanut 

atorfinitsinneqartarnissaat. Sulisoqarnermi soqutigisaqaqatigiinnut kommunenullu 

attuisussaammat pingaarluinnarpoq aappassaaneerinninnissaq sioqqullugu sukumiisumik 

tusarniaanissaq. Taamaammat Naalakkersuisut siunnersuutigaat aappassaaneerneqarnissaa 

ukiamut kinguartinneqassasoq, taamaanikkummi sussasaqartunut siamasissumik 

tusarniutigineqareersimassammat maalittarissassanik nutaanik pilersitsinnginnermi. 

 

Naalakkersuisut innersuussutigaat siunnersuut aappassaaneerneqassasoq, ilutigisaanillu 

siulittaasoqarfimmut qinnutigissallugu aappassaaneerineq ukiakkut ataatsimiinnissamut 

kinguartinneqassasoq. 


